
Ganga Stuti by Tirthagana

ತೀರ್ಥಗಣೈಃ ಕೃತಾ ಗಂಗಾಸ್ತುತಿಃ

ತೀರ್ಥಾನ್ಯೂಚುಃ .
ಓಂ ನಮೋ ವಿಮಲವದನಾಯೈ ಭೂರ್ಭುವಃಸ್ವಃಪರಮಹಃಕಲಾಯೈ
ಕೇವಲಪರಮಾನಂದಸಂದೋಹರೂಪಾಯೈಲೋಕತ್ರಯಾಮೀವವಲಾಕಾತಿಮಿರಾಪಸಾರಕಪರಮಜ್ಯೋತಿರೂಪಾಯೈ
ಅಸದಪಲಾಪತಿಕ್ತರಸದೂಷಿತರಸನಾದೋಷಾಪಸಾರಣಪರಮಾಮೃತರಸರಸಾಯನಾಮೃತರೂಪಾಯೈ
.ಮೂರ್ತ್ತಿಮತ್ಯೈ ಕೋಟಿಕೋಟಿಚಂದ್ರಧವಲಾಯೈ ಮಕರಾಸನಾಯೈ ತೇ ..ಗಂಗೇ
ದೇವಿಸ್ವರ್ಧುನಿವಿಷ್ಣುಪಾದೋದ್ಭವೇ ದ್ರವಮಯನಾರಾಯಣತೈಜಸಶೀರದ್ರವಶರೀರೇ
ಪರಮಾತ್ಮನ್ ಪ್ರಸೀದ ಪ್ರಸೀದ ತೇ ನಮೋ ನಮಃ ..
ನಮಸ್ತೇ ದೇವದೇವೇಶಿ ಗಂಗೇ ತ್ರಿಪಥಗಾಮಿನಿ .

ತ್ರಿಲೋಚನೇ ಶ್ವೇತರೂಪೇ ಬ್ರಹ್ಮವಿಷ್ಣುಶಿವಾರ್ಚ್ಚಿತೇ .. 1..

ವೇಗಖಂಡಿತಬ್ರಹ್ಮಾಂಡಕಟಾಹೇ ದೋಷಖಂಡಿನಿ .

ರತ್ನಕೋಟಿಕಿರೀಟೇನ ಮಂಡಿತಾಮಲಮಸ್ತಕೇ .. 2..

ದೇವೇದೇವ್ಯಾದಿಕೈರೀಟಸ್ಪೃಷ್ಟಪಾದಾಂಬುಜದ್ವಯೇ .

ಕಾಮದೇ ಕಾಮರೂಪಾಸಿ ತೀರ್ಥಾನಾಂಚ ಪ್ರಸೂರಸಿ .. 3..

ಶ್ಯಾಮೇ ಶ್ಯಾಮಲಸಚ್ಚಾರುಕುಂಚಿತಾಮಲಕುಂತಲೇ .

ಶಿವಪ್ರಿಯೇ ಶಿವಾರಾಧ್ಯೇ ಶಿವಶೀರ್ಷಕೃತಾಲಯೇ .. 4..

ಶಿವೇ ಶಿವಪ್ರದೇ ಶೈವಂ ಕುರ್ವಾಣಾ ನಿಖಿಲಂ ಜಗತ್ .

ಅಚ್ಯುತೇಽಚ್ಯುತಭೂಷಾಢ್ಯೇ ಅಚ್ಯುತಾಂಘ್ರಿಸಮುದ್ಭವೇ .. 5..

ಅಚ್ಯುತಾತ್ಮಕದಾಬ್ಜೇ ಧರಾಗಮನಪಾವನೇ .

ಅಚ್ಯುತಪ್ರೇಮಧಾರಾಢ್ಯಾ ಬ್ರಹ್ಮಾಣೀ ಬ್ರಹ್ಮರೂಪಿಣೀ .. 6..

ಬ್ರಹ್ಮಾನಂದಮಯೀ ಬ್ರಹ್ಮಪ್ರಸೂರ್ಬ್ರಹ್ಮರಸಾಮೃತಾ .

ಬ್ರಹ್ಮತ್ವದಾಯಿನೀ ಬ್ರಹ್ಮನದೀ ಸುರಧುನೀ ಸುರಾ .. 7..

ಭೇದಶೂನ್ಯಾಽಭೇದಕಾರೀಭೇದಕಪ್ರಾಣಹಾರಿಣೀ .

ಅಭೇದಬುದ್ಧಿರೂಪಾಸಿ ಅಭೇದಬುದ್ಧಿಮತ್ಪ್ರಿಯೇ .. 8..

ಸತ್ಯಪ್ರಪಂಚರಹಿತೇ ಅನಿಂದ್ಯೇದೋಷವರ್ಜ್ಜಿತೇ .

ಕಮಲೇ ವಿಮಲೇ ಶುದ್ಧೇ ತತ್ತ್ವಬ್ರಹ್ಮಪರಾತ್ಮಿಕೇ .. 9..

ವೇಗಾಧಾರೇ ವೇಗಗಮೇ ಸ್ಥಿರವಾಯುಪ್ರಭೇದಿನಿ .

ಸೂರ್ಯಮಂಡಲಸಂಭಿನ್ನೇ ಮಂದಾಕಿನಿ ಮಹೇಶ್ವರಿ .. 10..

ಸುರಾರ್ಚಿತೇ ಮಹಾಮಲ್ಲೇ ಕೋಕಾಮುಖಿ ರಣಪ್ರಿಯೇ .

ವಲಿಮಾಂಸಪ್ರಿಯೇ ಕಾಲಿ ಮತ್ಸ್ಯಾಸವಸುಖಗ್ರಹೇ .. 11..

ಜವಾರಕ್ತಾಕ್ಷಿ ಲೋಲಾಕ್ಷಿ ರಕ್ತವಸ್ತ್ರಪಿಧಾಯಿನಿ .

ನಿಃಶಂಕಸೇವ್ಯೇ ನಿಃಸೇವ್ಯೇ ನಿಷ್ಕಿಂಚನಜನಪ್ರಿಯೇ .. 12..

ದಿಗಂಬರಪ್ರಿಯೇ ದಿವ್ಯೇ ವೀರರೂಪೇ ಮನೋಹರೇ .

ಆಕಾಶನಿಲಯೇ ದೇವಿ ಸದಾ ಪರ್ವತವಾಸಿನಿ .. 13..

ಧರಾಲಯೇ ಚ ಪಾತಾಲನಿಲಯೇ ಖೇಚರೇ ಚರೇ .

ಸದಾ ಖಡ್ಗಕರೇ ಭೀಮೇ ಮಹಾಭೈರವಸಾಧಿತೇ .. 14..

ಭಯಹಾರೇ ಭಯಾಧಾರೇ ಭವಪತ್ರಿ ಭವಾನಲೇ .

ಭಾವಜ್ಞೇ ಭಾವರಸಿಕೇ ಗಿರಿಜೇ ಗಿರಿಶೃಂಗಗೇ .. 15..

ಶೃಂಗಾಟಕಗತೇ ಕಾಂತೇ ಶೃಂಗಾರರಸಶೋಭನೇ .

ಕಾಮರೂಪೇ ಕಾಮಭವೇ ಕಾಮನಾಭವಮನ್ಮಥೇ .. 16..

ದುರ್ಗಮೇ ದುರ್ಗತಿಹರೇ ದುಃಖಹಂತ್ರಿ ಸುಖಾಲಯೇ .

ಹಂಸಕಾರಂಡವಕ್ರೌಂಚಮಂಡಿಕೂಲದ್ವಯೇ ಶುಭೇ .. 17..

ದೇವಾನೀಸೇವಿತತಟೇ ಸ್ಮೃತಿಪಾಪವಿನಾಶಿನಿ .

ಬ್ರಹ್ಮಹತ್ಯಾದಿಪಾಪೇಷು ನಾಮಮಾತ್ರಹಮಹಾಶನೇ .. 18..

ಸುಖದೇಮೋಕ್ಷದೇ ಮಾತಃ ಸರ್ವೇಷಾಂ ಜಗತಾಮಪಿ .

ಚಾಂಡಾಲಗೃಹಿಸನ್ನ್ಯಾಸಿ-ಯೋಗಿಸೇವ್ಯಾ ಚಯೋಗಿನೀ .. 19..

ವಿಷಯಾಖ್ಯವಿಷಜ್ವಾಲಾಹರೇ ವಿಷಹರೇ ಹರೇ .

ಹಾರೇ ದಶಹರೇ ಗಂಗೇ ಕಲಿಪಾಪಹರೇ ಪರೇ .. 20..

ಹುಂಕಾರರೂಪೇ ಪ್ರಣವಸ್ವರೂಪೇ ಹ್ರೀಂಸ್ವರೂಪಿಣಿ .

ಅಂಬಿಕೇ ಭಗವತ್ಯಂಬ ಭೀಷ್ಮಸೂಸ್ತೇ ನಮೋ ನಮಃ .. 21..
ಇಷ್ಟಸಿದ್ಧಿಕರೇ ಸ್ಫೇಂ ಸ್ಫೌಂ ಹ್ರೌಂ ಹ್ರಾಂ ಸ್ವಾಹಾಸ್ವರೂಪಿಣೀ .

ವಿಮಲಮುಖಿ ಚಂದ್ರಮುಖಿ ಕೋಲಾಹಲೇ ಸರ್ವೇ ಪ್ರಸೀದ .. 22..

ರಾಜಲಕ್ಷ್ಮೀಶ್ಚ ಭೂಪಾನಾಂ ಗೃಹಿಣಾಂ ಗೃಹಿಣೀ ಶುಭಾ .

ಯೋಗಿನಾಂಯೋಗ ಏವ ತ್ವಂ ಮತಿಃ ಸನ್ನ್ಯಾಸಿನಾಮಪಿ .. 23..

ಕವೀನಾಂ ವಿಶ್ವತೋದೃಷ್ಟಿರ್ಬುದ್ಧಿಸ್ತ್ವಂ ರಾಜಸೇವಿನಾಂ .

ಲಜ್ಜಾಽಸಿ ಚ ಕುಲಸ್ತ್ರೀಣಾಂ ವಾಲಾನಾಂ ಮಧುರಾ ಚ ಗೀಃ .. 24..
ಭವತೀ ಸಮರೇ ಸ್ಪರ್ದ್ಧಾ ಸಾಧೂನಾಂಚ ಕ್ಷಮಾ ಖಲು .

ಸರಸ್ವತೀಂ ಚ ವಾಲ್ಮೀಕೇ ವ್ಯಾಸೇ ವಾಚಾಲತಾ ತಥಾ .. 25..

ಶ್ರುತಿಃ ಸ್ಮೃತಿಶ್ಚ ಸಂಜ್ಞಾ ಚ ಕವಿತಾಲಹರೀ ತಥಾ .

ಗತಿಸ್ತ್ವಮೇವ ಭೂತಾನಾಂ ಮತ್ಸ್ಯಾನಾಮುದಕಂ ಯಥಾ .. 26..

ಜಾಡ್ಯಹಂತ್ರೀ ಮಂತ್ರರೂಪಾ ಕಾಲರೂಪಾ ಕಪಾಲಿನೀ .

ಕುಮಾರೀ ತರುಣೀ ವೃದ್ಧಾ ರಸಜ್ಞಾ ರಸಸುಂದರೀ .. 27..

ಸ್ವರ್ಗೇ ಮಂದಾಕಿನೀ ತ್ವಂ ಹಿ ದೇವದೇವೀನಿಷೇವಿತಾ .

ಕ್ಷಿತಾವಲಕನಂದಾ ತ್ವಂ ಕೃತಾರ್ಥಾನ್ ಕುರುಷೇ ನರಾನ್ .. 28..

ಪಾತಾಲೇ ನಾಗಲೋಕಾದ್ಯೈರ್ಭೋಗವತ್ಯಸಿ ಸೇವಿತಾ .

ಪೂರ್ವಸ್ಯಾಂ ದಿಶಿ ಸೀತಾ ತ್ವಂ ಭದ್ರಾಖ್ಯಾ ಚೋತ್ತರತ್ರ ವೈ .. 29..
ಪಶ್ಚಿಮಸ್ಯಾಂ ಹಿ ವಂಕ್ಷುಸ್ತ್ವಮಲಕನಂದಾ ಚ ದಕ್ಷಿಣೇ .

ಬ್ರಾಹ್ಮೀ ತ್ವಂ ವೈಷ್ಣವೀ ಶೈವೀ ಕುಮಾರೀ ಯುವತೀ ತಥಾ .. 30..

ಕಪಾಲಮಾಲಿನೀ ಚ ತ್ವಂ ವಿಕಟಾಕ್ಷಾ ಸರಸ್ವತೀ .

ಶ್ಮಶಾನವಾಸಿನೀ ಚ ತ್ವಂ ಚಿತಾಂಗಾರಾಸ್ಥಿಸಂಚಯಾ .. 31..

ಸರಸ್ವತೀ ಜಾಹ್ನವೀ ಚ ಗಂಗಾ ಭಾಗೀರಥೀ ಶುಭೇ .

ಹಂಸೀ ಪದ್ಮಮುಖೀ ಪದ್ಮಸಹಸ್ತ್ರದಲವಾಸಿನೀ .. 32..

ವಯಂ ತು ಮಾತಃ ಪರಮಮಂಗಲಾಯನವಾಸಾವಗಾಹದರ್ಶನಸ್ಮರಣೇನ
ವಿಶ್ವಾನಿ ತೀರ್ಥಾನಿ ಕಿಲೇತರಥಾ ಯೇ ಪುನಸ್ತ್ವಯಿ ಭಕ್ತಾಸ್ತಾನ್ವಯಂ
ಪುನೀಮಹೇ ತದ್ವಿಭೂತಿವಿಶೇಷದಿದೃಕ್ಷಯಾ ತತ್ರ ತತ್ರ ಭ್ರಮತಃ . ತ್ವಯ್ಯಭಕ್ತಾಂಸ್ತು
ದೂರತಸ್ತ್ಯಜಾಮಹೇ . ತ್ವಂ ಪುನಸ್ತತ್ತನ್ಮಯತ್ವಾದ್ದೇವಾನಾಂ ತೀರ್ಥಾನಾಂ
ಧರ್ಮಾಣಾಂಮಾತಾ ಸರ್ವಸಾಕ್ಷಿಣೀಪ್ರಣಮ್ಯಸೇ ಶತಶಃ .ಪ್ರಾದುರ್ಭಾವಪ್ರಲಯೌ
ನಸ್ತ್ವತ್ತ ಇತಿ ಪರಮಂ . ಕಿಂಬ್ರೂಮಸ್ತವ ಮಹಿಮಾ ನಾಸ್ತಿ ಯತೋ
ಬ್ರಹ್ಮಹತ್ಯಾಸ್ತ್ರೀಹತ್ಯಾ-ಗುರುಹತ್ಯಾದಿಮಹಾಪಾತಕಾತಿಪಾತಕಾನಾಮೇಕಾಧಿಕರಣಂಚ
. ಜನಸ್ತಜ್ಜಲಕಣಸಂಬಂಧಾದಿನೈವ ಪೂತೋ ಭವತೀತಿ . ತದ್ದರ್ಶನಾದೇವ
ಪರಮಬ್ರಹ್ಮಪದಪ್ರಾಪ್ತಿಃ ಫಲಮಿತಿ ಚ ಯೋ ಮಹಿಮಪರಮಾಹ ಸ
ತತ್ತತ್ಪಾಪಭಾಗಿತಿಯಥಾರ್ಥವಾದಃ ..
.. ಇತಿ ಬೃಹದ್ಧರ್ಮಪುರಾಣಾಂತರ್ಗತೇ ತೀರ್ಥಗಣೈಃ ಕೃತಾ ಗಂಗಾಸ್ತುತಿಃ
ಸಂಪೂರ್ಣಾ ..

..ಬೃಹದ್ಧರ್ಮಪುರಾಣಂ .ಪೂರ್ವಖಂಡಃ . ಗುಣನಿರ್ಣಯ ಅಧ್ಯಾಯಃ 5. 60-91..
The shlokas have been renumbered for convenience of readers.

